
Ágrip 

Þessi ritgerð fjallar um símenntun fyrir fólk með þroskahömlun og fræðilegan bakgrunn 

sem tengist þessu viðfangsefni. Fjölmennt er símenntunarstöð sem býður upp á 

námskeið fyrir fólk með þroskahömlun og hefur þróunin þar verið sú að gera 

samstarfssamninga við aðrar símenntunarstaði, t.d. var gerður samningur í haust við 

Námsflokka Reykjavíkur og Mími símenntun þar sem fólk með þroskahömlun getur sótt 

nám. Í starfssemi Fjölmenntar er mikil áhersla lögð á að fatlað fólk geti stundað 

símenntun til jafns við aðra í samfélaginu og hjá sömu aðilum sem veita ófötluðu fólki 

símenntun. Gerð var eigindleg rannsókn þar sem viðtöl voru tekin við 5 einstaklinga 

með þroskahömlun sem hafa tekið námskeið hjá hinum ýmsu samstarfsstofnunum 

Fjölmenntar. Skoðað var hvað þeim fannst um að taka námskeið hjá 

samstarfsstofnunum Fjölmenntar, hver tilgangur þeirra væri með símenntun og hverjar 

framtíðaráætlanir þeirra væru er varða atvinnu og símenntun. Niðurstöður 

rannsóknarinnar benda til þess að mjög jákvætt viðhorf ríki í garð símenntunarstöðva 

sem Fjölmennt er í samstarfi við. Ánægja var meðal annars vegna meiri fjölbreyttni í 

námi og að nú hafi þeir fleiri valkosti. Niðurstöður benda einnig á að helsti tilgangur 

með símenntun hjá þeim sé að stunda áhugamál og voru þeir allir ákveðnir í að halda 

áfram að símennta sig.  

Formáli 

Ritgerð þessi er lokaverkefni til BA-prófs í þroskaþjálfafræðum við Menntavísindasvið 

Háskóla Íslands. Hún ber heitið Viðhorf og tilgangur fólks með þroskahömlun til 

símenntunar, Fjölmennt og samstarfsstofnanir. Ritgerðin var unnin undir leiðsögn 

Háskóla Íslands. Vil ég þakka henni kærlega fyrir góða leiðsögn. Ég vil þakka Helgu 

Gísladóttur, deildarstjóra Fjölmenntar í Reykjavík fyrir alla aðstoðina. Móður minni 

Önnu Kristínu Guðmundsdóttur og manninum mínum Jónasi Guðnasyni þakka ég fyrir 

yfirlestur og stuðning. Síðast en ekki síst vil ég þakka þeim viðmælendum sem tóku þátt 

í rannsókninni fyrir góðar móttökur, því án þeirra hefði þessi ritgerð ekki orðið til. 

INNGANGUR 

Flestir líta á menntun sem sjálfsagðan hlut en ekki sem forréttindi, en það hafa ekki allir 

haft sömu möguleika til náms til dæmis vegna fötlunar. Almennt er talið að réttur til 

menntunar sé mikilvæg forsenda þess að fólk fái notið annarra mannréttinda. Skortur á 

grunnmenntun kemur í veg fyrir að fólk geti sótt rétt sinn t.d. gagnvart yfirvöldum eða 

vinnuveitendum. Menntun er ein af grundvallarforsendum þróunar í heiminum og 

markmið með menntun er að stuðla að því að hverjum einstakling sé frjálst að þroska 

persónuleika sinn, virðingu og að verða virkur þátttakandi í frjálsu samfélagi 

(Brynhildur G. Flóvenz, 2004). Símenntun gefur fólki aukið tækifæri til virkrar þátttöku 

í samfélaginu. Einnig veitir símenntun fólki með skerta möguleika til náms eða atvinnu 

fræðslu og tekin er mið af ójafnri stöðu þeirra og hæfni (Lög um framhaldsfræðslu nr. 

27/2010). 

 Fjölmennt er símenntunarmiðstöð sem skipuleggur námskeið fyrir fatlað fólk 20 ára 

og eldra. Markmiðið er að bjóða fötluðu fólki upp á ráðgjöf varðandi símenntun bæði 

innan Fjölmenntar og hjá samstarfsaðilum Fjölmenntar. Fjölmennt býður upp á 

fjölbreytt námskeið að loknu formlegu námi í skólakerfinu. Fjölmennt starfar í anda 

alþjóðlegra samþykkta þar sem fjallað er um fræðslu og menntun fatlaðs fólks. Í allri 

stefnumótun Fjölmenntar er mikil áhersla lögð á að fatlað fólk geti stundað símenntun 

til jafns við aðra í samfélaginu og hjá sömu aðilum og veita fullorðnu fólki símenntun 

(Fjölmennt, e.d.). 

 Ritgerðin skiptist í tvo megin hluta. Annars vegar er fræðilegur bakgrunnur og hins 

vegar er um að ræða eigindlega rannsókn sem var framkvæmd í þeim tilgangi að skoða 

viðhorf fólks með þroskahömlun til þátttöku í námskeiðum á vegum samstarfsstofnana 

Fjölmenntar. Færst hefur í aukana að þeir sem stunda símenntun hjá Fjölmennt taki 

námskeið hjá almennum símenntunarstöðvum sem Fjölmennt hefur gert samninga við á 

öllu landinu. Einnig verður kannað hver tilgangur þeirra er með símenntun og hvar þeir 

sjá sig í framtíðinni varðandi atvinnu og símenntun. Ég valdi þetta viðfangsefni vegna 

þess að ég hef áhuga á að skoða annan vettvang er varðar fatlað fólk en það sem ég hef 

lagt áherslu á í mínu námi og þannig víkka út þekkingu mína á málefnum fatlaðs fólks. 

 Ritgerðin skiptist í fjóra kafla. Í fyrsta kafla verður sagt frá fræðilegum bakgrunni 

ritgerðarinnar. Fjallað verður um mismunandi skilning á fötlun sem hefur haft áhrif á 

þátttöku fatlaðs fólks í samfélaginu og þar á meðal haft áhrif á símenntun. Þá verður 

hugtökunum valdefling, sjálfsákvörðunarréttur og sjálfstætt líf gerð skil. Fjallað verður 

um mannréttindi með sérstakri áherslu á réttinn til náms. Einnig verður sagt frá 

íslenskum rannsóknum um menntun fólks með þroskahömlun eftir framhaldsskóla og 

að lokum verður starfsemi Fjölmenntar gerð skil og samstarfsstofnunum hennar. Í 

öðrum kafla er greint frá aðferðafræði og framkvæmd rannsóknarinnar. Sagt verður 

stuttlega frá viðmælendum, gagnaöflun og greiningu gagna. Síðan verður fjallað um 

siðferðileg álitamál við gerð rannsóknarinnar. Í þrjðja kafla verða helstu niðurstöður 

rannsóknarinnar kynntar og skiptast þær niður í meginþemu sem eru atvinna, námskeið, 

áhugamál, viðhorf og framtíðaráætlanir. Í fjórða og síðasta kaflanum eru dregnar saman 

helstu niðurstöður og hugleiðingar sem komu upp við gerð rannsóknarinnar. Að síðustu 

koma stutt lokaorð. 

1. KAFLI 

FRÆÐILEGUR BAKGRUNNUR OG RÉTTUR TIL SÍMENNTUNAR 

Til þess að varpa ljósi á bakgrunn og þróun símenntunar verður í þessum kafla fjallað 

stuttlega um hugmyndafræði í málefnum fatlaðs fólks. Litið hefur verið á fötlun á 

mismunandi hátt í gegnum tíðina og hefur það haft mikil áhrif á viðhorf til þátttöku 

fatlaðs fólks í samfélaginu. Greint verður frá þessum mismunandi skilningi á fötlun og 

Salamanca yfirlýsingunni sem hefur haft mikil áhrif á menntun fatlaðs fólks. Sagt 

verður frá valdeflingu, sjálfsákvörðunarrétti og sjálfstæðu lífi, en þetta eru hugtök sem 

eru mikilvæg í lífi fatlaðs fólks. Þetta á ekki síst við í símenntun og að fræðsla um 

valdeflingu og sjálfsákvörðunarrétt sé í boði fyrir það, bæði til þess að það öðlist 

sjálfstæði í námi og til þess að það þekki réttindi sín í samfélaginu. Þá verður fjallað um 

mannréttindi og sérstök áhersla er á samning Sameinuðu þjóðanna um réttindi fatlaðs 

fólks. Einnig verður greint frá lögum um málefni fatlaðs fólks og lögum um 

framhaldsfræðslu. Þá verður fjallað um nokkrar íslenskar rannsóknir á menntun fólks 

með þroskahömlun eftir framhaldsskóla. Að lokum verður sagt frá Fjölmennt sem er 

símenntunarstöð fyrir fólk með þroskahömlun.  

1.1 Mismunandi skilningur á fötlun. 

Sú ritgerð sem hér er til umfjöllunar er unnin í anda rannsókna í fötlunarfræði sem er 

ungt fræðasvið sem tengist hinum ýmsu fræðum, t.d. menningar-, menntunar- og 

feminískum fræðum. Þeir sem stunda rannsóknir á sviði fötlunarfræða setja flestir fötlun 

í pólitískt, félagslegt, efnahagslegt og menningarlegt samhengi og móta kenningar á 

svipaðan hátt og gert hefur verið með þjóðerni, þjóðfélagsstéttir, kynferði og kynhneigð. 

Fyrstu fræðirit tengd fötlunarfræði komu út á sjöunda áratugnum en rannsóknir tengdar 

fötluðu fólki hafa hins vegar verið stundaðar lengi á öðrum fræðasviðum og voru flestar 

undir sterkum áhrifum frá læknisfræðilegum skilningi á fötlun (Rannveig Traustadóttir, 

2003). 

 Læknisfræðilegur skilningur grundvallast af læknisfræði og heilsufélagsfræði og það 

er litið á fötlun sem andstæðuna við það sem talið er heilbrigt og eðlilegt (Rannveig 

Traustadóttir, 2003). Þessi skilningur hefur verið ráðandi í ýmsum fræðigreinum, ekki 

bara innan heilbrigðisvísinda heldur einnig í félagsvísindum og menntunarfræðum. Í 

læknisfræðilegri nálgun er verið að greina líkamleg og andleg afbrigði eða skerðingu og 

veita eftir því ráðgjöf um kennslu, lækningu, meðferð, umönnun og endurhæfingu. 

Skerðingin er talin vera uppspretta erfiðleika og fötlunin harmleikur í lífi einstaklingsins 

(Rannveig Traustadóttir, 2006). Alþjóða heilbrigðisstofnunin WHO skilgreindi fötlun 

árið 1980 með alþjóðlegu flokkunarkerfi (ICIDH) sem hefur haft mikil áhrif á skilning 

fólks á fötlun (Rannveig Traustadóttir, 2003). Þetta kerfi fékk mikla gagnrýni því orsök 

fötlunar var í öllum tilfellum rakin til einstaklingsins sjálfs án tillits til efnislegra, 

félagslegra eða stjórnsýslulegra aðstæðna. Kerfið dró athyglina að hinu neikvæða, að 

meintum afbrigðileika og ófullkomleika fatlaðs fólks í stað þess að huga að ytri 

skilyrðum sem voru óhagstæð. Þrátt fyrir að búið sé að endurbæta flokkunarkerfið er 

það enn gagnrýnt af fræðimönnum sem tengja sig við fötlunarfræði. Þeir segja að enn sé 

litið fram hjá félagslegum hindrunum þ.e.a.s. að umhverfið hafi áhrif á fötlunina, sem 

skiptir mestu máli fyrir fatlað fólk og takmarkar þátttöku þess í daglegu lífi (Snæfríður 

Þóra Egilson og Guðrún Pálmadóttir, 2006).  

 Hér á landi eins og á hinum Norðurlöndunum var hinn læknisfræðilegi skilningur 

allsráðandi en í lok sjöunda áratugarins var byrjað að fjalla um hugtakið fötlun á annan 

hátt eða út frá félagslegum skilningi (Brynhildur G. Flóvenz, 2004). Á svipuðum tíma 

hófst baráttan um eðlilegt líf eða normaliseringu. Skilgreining sænska félagsfræðingsins 

Bengt Nirje á eðlilegu lífi var að skapa ætti fötluðu fólki skilyrði til að geta lifað lífi sem 

líkast annarra í samfélaginu. En á þeim tíma var algengt að fatlað fólk væri vistað á 

sólahringsstofnunum. Hann sagði að umhverfið þyrfti að miðast við þarfir fatlaðs fólks 

á þann hátt að það gæti lifað sem eðlilegustu lífi þrátt fyrir fötlunina. Fatlað fólk ætti að 

vera virt sem sjálfstæðir einstaklingar með óskir um innihaldsríkt líf. Wolf 

Wolfensberger hafði einnig mikil áhrif á hugmyndir um eðlilegt líf og 

samfélagsþátttöku í Norður Ameríku en hann gekk út frá því að fötlun fæli í sér frávik 

sem leiðir til stimplunar og höfnunar í garð fatlaðs fólks. Wolfensberger benti á að í 

gegnum tíðina hefur það ekki haft jákvæð félagsleg hlutverk og slíkt hefur oft leitt til að 

fólkið hefur verið útilokað frá samfélagsþátttöku. Hann lagði áherslu á að auka þroska í 

gegnum þjálfun og kennslu í þeim tilgangi að hæfa fatlað fólk til að gegna 

samfélagslegum störfum og njóta virðingar. Þannig gæti fatlað fólk öðlast viðurkennda 

og jákvæða félagslega stöðu og hlutverk í samfélaginu. Hann lagði áherslu á gildi 

félagslegrar þátttöku og blöndunar og til þess að vinna gegn neikvæðum viðhorfum 

þyrfti að draga fram jákvæðar hliðar sem einstaklingurinn býr yfir. Hann sagði að fatlað 

fólk ætti að fá tækifæri til menntunar og að auka félagslegan og andlegan þroska sinn 

(Margrét Margeirsdóttir, 2001; Wolfensberger, 1980). 



10 
 

 Samhliða þróun á hugmyndafræði um eðlilegt líf og samfélagsþátttöku hófst umræða 

sem tengd hefur verið við fötlunarfræði og félagslegan skilning á fötlun. Innan 

fötlunarfræða er almennt litið á fötlun sem félagslega eða menningarlega mótað 

fyrirbæri þar sem hindranir í umhverfinu t.d. fordómar, staðalmyndir, óaðgengilegar 

byggingar og efnahagslegar þrengingar hafi átt sinn þátt í að skapa fötlun og ekki síður 

en skerðingin sjálf (Rannveig Traustadóttir, 2006). Í tengslum við umræðuna um 

félagslegan skilning á fötlun hafa verið þróuð ýmis félagsleg sjónarhorn á fötlun. 

Þekktast þeirra og umdeildast er hið svonefnda breska félagslega líkan um fötlun. Þeir 

sem kenna sig við breska félagslega líkanið um fötlun halda því fram að fötlun sé fyrst 

og fremst afleiðing af takmörkunum og hindrunum í samfélaginu, fötlunin sé því 

félagslega mótuð. Skerðing og fötlun er ekki það sama og skerðing orsakar ekki fötlun. 

Bent hefur verið á að ófatlað fólk hafi átt stóran þátt í að móta þær hindranir í 

samfélaginu sem útiloka fatlað fólk og þátttöku þess. Hugtakið fötlun er vísun á 

mismunun og misrétti sem aðilar í félagslega líkaninu líkja við kynja- og 

kynþáttamisrétti (Rannveig Traustadóttir, 2006). Á Norðulöndum hefur einnig þróast 

félagslegur skilningur á fötlun sem gengur þó ekki eins langt í áherslunni á 

umhverfisþætti eins og breska félagslega líkanið gerir (Rannveig Traustadóttir, 2006). 

Fræðimaðurinn Jan Tøssebro (2004) segir að skilningurinn á fötlun á Norðurlöndunum 

hafi breytt gömlum viðhorfum sem fólust í að þeirri hugsun að bæta og gera við 

einstaklinginn í áhersluna á að fjarlæga þær hindranir sem eru í samfélaginu og laga 

umhverfið betur að fötluðu fólki og veita því betri stuðning og þjónustu. Tøssebro segir 

að fötlun felist í misræmi milli einstaklings og umhverfis, hún sé aðstæðubundin og 

afstæð (Rannveig Traustadóttir, 2006). 

1.2 Valdefling, sjálfsákvörðunarréttur og sjálfstætt líf 

Í tenglsum við þróun á félagslegum skilningi á fötlun hafa hugtök eins og valdefling, 

sjálfsákvörðunarréttur og sjálfstætt líf mikið verið til umfjöllunar. Valdefling er til 

dæmis mikilvægt hugtak í réttindabaráttu minnihlutahópa (Hanna Björg Sigurjónsdóttir, 

2006). Rætt hefur verið um að hugtakið valdefling sé skilgreind á mismunandi hátt og 

menn ekki á eitt sáttir um þýðingu þess. Aftur á móti er samstaða um að ákveðið form 

þjónustu og þjónustuaðilar geti hindrað valdeflingu hjá fötluðu fólki. Sumir sjá 

skerðinguna sem aðaleinkenni fatlaðs fólks og telja það vera vanhæft að taka ákvarðanir 

um eigið líf. Algengt er að fagfólk skilgreini þarfir fatlaðs fólks og orð þeirra vega 

meira en orð einstaklinganna. Í grundvallaratriðum snýst valdefling um að fatlað fólk 

öðlast meiri stjórn á eigin lífi. Valdeflandi samskipti geta aukið sjálfsmynd, sjálfstraust, 

sjálfsvirðingu, bætt félagslega stöðu og aukið vald fatlaðs fólks yfir lífi sínu (Hanna 

Björg Sigurjónsdóttir, 2006). Þegar kemur að fræðslu fyrir fullorðið fatlað fólk heldur 

breska fræðikonan Jeanne Sutcliffe því fram að valdefling og sjálfstyrking eigi að vera 

helsta markmið í allri fræðslu. Hvetja eigi fatlað fólk til að taka ákvarðanir sjálft um 

nám sitt bæði hvað varðar markmið og leiðir. Þannig verður fullorðinsfræðsla 

einstaklingsmiðuð sem byggir á óskum nemandans og stuðlar að valdeflingu (Sutcliffe, 

1991). Eins og fram hefur komið fjallar rannsóknin um símenntun fyrir fólk með 

þroskahömlun hér á landi. Fjölmennt er símenntunarstöð fyrir þá einstaklinga og býður 

upp á ýmiskonar námskeið sem eru sjálfstyrkjandi og valdeflandi, þ.á.m. eru 

umræðuhópar sem hafa það markmið að þátttakendur fylgist með hvað er að gerast í 

samfélaginu, ræði rétt sinn og skyldur, auki sjálfskilning og standi fyrir máli sínu og 

hlusti á skoðanir annarra. (Fjölmennt, e.d.). 

 Í samningi Sameinuðu þjóðanna um réttindi fatlaðs fólks kemur fram að meginreglur 

samningsins er virðing fyrir mannlegri reisn, sjálfræði einstaklinga, þar með frelsi til að 

taka eigin ákvarðanir og sjálfstæði þeirra (Samningur Sameinuðu þjóðanna um réttindi 

fatlaðs fólks, 2009). Sjálfsákvörðunarréttur er eitt af því mikilvægasta í lífi fólks. Fatlað 

fólk er í meiri hættu á að missa af þessum réttindum þar sem óréttmæt íhlutun annarra 

gæti staðið í vegi fyrir því og þess vegna er mikilvægt að standa vörð um þennan rétt 

(Ástríður Stefánsdóttir og Vilhjálmur Árnason, 2004). Til eru hópar sem vinna að því að 

bæta sjálfsákvörðunarrétt fólks með þroskahömlun um allan heim. Þessir hópar 

samanstanda af fólki með þroskahömlun, fólki sem á erfitt með að tala fyrir sjálft sig og 

fólk með einhverja fötlun sem talar fyrir sjálft sig og tekur þannig sjálfstæðar ákvarðanir 

og vill hjálpa félagsmönnum að bæta sjálfsákvörðunarrétt sinn. Ætlunin með 

sjálfsákvörðunarhópum er að fólk með þroskahömlun læri að tala fyrir sig sjálft (Self 

advocacy.net, e.d.). Þannig skapast tækifæri fyrir það til að berjast fyrir réttindum sínum 

og gegn fordómum sem eru í samfélaginu (Goodley, 2000). Markmiðið er að fólk með 

þroskahömlun þekki sín réttindi, geti sótt rétt sinn og hafi sömu réttindi og aðrir í 

samfélaginu (Central England People first, e.d.). 

 Síðustu áratugi hefur fatlað fólk verið að berjast fyrir því að geta lifað sjálfstæðu lífi 

sem felur í sér að hafa stjórn, val og möguleika til fullrar þátttöku og sjálfstæðs lífs með 

persónulegri aðstoð (NPA miðstöðin, e.d.). Adolf Ratzka hefur barist fyrir 

hugmyndafræðinni um sjálfstætt líf. Hún gengur út á það að fatlað fólk fái aukinn 

sjálfsákvörðunarrétt og hafi jöfn tækifæri á við aðra. Samkvæmt hugmyndafræðinni á 

fatlað fólk að hafa sömu möguleika og aðrir í samfélaginu og það ætti að vera 

sjálfsagður hlutur. Fatlað fólk vill vaxa og dafna hjá fjölskyldum sínum, mennta sig í 

þeim skóla sem það kýs, nota almenningssamgöngur, stunda vinnu við hæfi og taka 

virkan þátt í samfélaginu til jafns við aðra (Ratzka, 2005). Þessi hugmyndafræði leggur 

mikla áherslu á nýjan skilning á hugtakinu sjálfstæði sem byggist á því að sjálfstæði er 

fólgið í að fatlað fólk hafi stjórn, val og möguleika til fullrar þátttöku og sjálfstæðs lífs 

með persónulegri aðstoð á öllum sviðum lífsins (NPA, e.d.). Kjarninn í 

hugmyndafræðinni er að fatlað fólk ákveði og velji hvernig þjónustu það fær, hvar hún 

er veitt, hvenær, hvernig og af hverjum. Fatlað fólk er sérfræðingar í sínum þörfum og 

því ætti það að taka þátt í þeirri stefnumótun og breytingum í málefnum þess (Freyja 

Haraldsdóttir og Vilborg Jóhannsdóttir, 2010). Með hugmyndarfræðinni um sjálfstætt líf 

opnast fleiri möguleikar í samfélaginu fyrir fatlað fólk og þannig gæti NPA auðveldað 

fólki að stunda símenntun á þeim stað sem það velur sjálft. Fjölmennt símenntunarstöð 

vinnur líka að því að opna fleiri möguleika með því að hafa megingildið hjá sér 

jafnræði, þar sem leitast er við að fólk með þroskahömlun geti sótt nám á sömu stöðum 

og ófatlaðir (Fjölmennt, e.d.). 

1.3 Mannréttindi og réttur til náms 

Mikilvæg mannréttindi náðu fram að ganga hvað varðar menntun árið 1994 á 

Salamanca á Spáni þegar yfirlýsing og rammaáætlun um kennslu barna með sérþarfir 

var samþykkt. Á ráðstefnunni voru fulltrúar frá 92 ríkjum og Ísland var þar á meðal og 

25 alþjóðasamtök. Mótuð var stefna um skóla fyrir alla og yfirlýsingin átti að vera 

leiðarljós um aðgerðir vegna nemenda með sérþarfir. Markmiðið er að það sé menntun 

öllum til handa og að viðurkenna brýna nauðsyn þess að veita öllum þeim sem eru með 

sérþarfir á sviði menntunar, menntun innan almennra skóla. Þannig verða skólar að 

finna leiðir til að kenna öllum börnum á árangursríkan hátt. Það á að hjálpa ungu fólki 

með sérþarfir á sviði menntunar færslu frá skóla og yfir í atvinnulífið, þannig að þau 

geti staðið á eigin fótum og lagt sitt að mörkum til samfélagsins. Í 57. greininni í 

yfirlýsingunni er komið inn á fullorðinsfræðslu og endurmenntun. Þar segir: 

 

Við skipulagningu og starfrækslu námsbrauta á vettvangi fullorðinsfræðslu og 

endurmenntunar ber að hyggja sérstaklega að fötluðu fólki. Það skal hafa aðgang 

að námi umfram aðra og jafnframt séu skipulögð sérstök námskeið sem hæfa 

þörfum og aðstæðum mismunandi hópa fatlaðs fullorðins fólks. 

      (Salamanca yfirlýsingin, 1994 bls. 34) 

Á síðustu árum hefur mannréttindabarátta fatlaðs fólks snúist um að fá að taka meiri 

þátt í samfélaginu, hvort sem er í hinu opinbera lífi, efnahagslífi, menningarlífi eða 

félagslífi. Bent hefur verið á að fatlað fólk hefur þurft að glíma við skert lífsgæði annað 

hvort vegna þess að það nýtur ekki sömu mannréttinda og aðrir í samfélaginu eða að 

ekki er fylgt eftir þeim réttindum sem það hefur öðlast sem hópur (Brynhildur G. 

Flóvenz, 2004). 

 Árið 2007 skrifuðu Íslendingar undir samning Sameinuðu þjóðanna um réttindi 

fatlaðs fólks (Samningur Sameinuðu þjóðanna, 2009). Markmið með samningnum er að 

fatlað fólk njóti mannréttinda og mannfrelsis til fulls á við aðra og til að vernda og 

tryggja slík réttindi og frelsi. Í 19. grein samningsins segir að viðurkenna eigi rétt 

fatlaðs fólks til að lifa sjálfstæðu lífi í samfélaginu og hafa réttindi til að velja og hafna á 

við aðra og að það eigi að stuðla að fullri þátttöku án aðgreiningar og koma í veg fyrir 

einangrun og aðskilnað frá samfélaginu. Öll samfélagsaðstoð og aðstaða fyrir 

almenning á að standa fötluðu fólki til boða til jafns við aðra og svara þörfum þeirra. Í 

24. greininni er talað um rétt fatlaðs fólks til menntunar. Fatlað fólk á að hafa sömu 

tækifæri til að mennta sig og menntakerfi á öllum skólastigum og símenntun á að miða 

að því: 

 

a) að auka mannlega getu til fulls og tilfinningu fyrir reisn og eigin verðleikum 

og auka virðingu fyrir mannréttindum, mannfrelsi og mannlegri fjölbreytni,  

b) að fatlaðir geti fullþroskað persónuleika sinn, hæfileika og sköpunargáfu, 

ásamt andlegri og líkamlegri getu,  

c) að gera fötluðum kleift að vera virkir þátttakendur í frjálsu þjóðfélagi.  

       (Samningur Sameinuðu þjóðanna, 2009 bls. 14) 

Tryggja þarf að fatlað fólk sé ekki útilokað frá hinu almenna menntakerfi og að það fái 

nauðsynlegan stuðning innan kerfisins til að stuðla að haldgóðri menntun þess. Einnig á 

að gera því kleift að hefja nám á háskólastigi og hafi aðgang að starfsþjálfun, 

fullorðinsfræðslu og símenntun á sama hátt og aðrir (Samningur Sameinuðu þjóðanna, 

2009). 

 Í lögum um málefni fatlaðs fólks kemur fram að það eigi að tryggja því jafnrétti og 

sambærileg lífskjör á við aðra til að geta lifað eðlilegu lífi. Í framkvæmd þessara laga á 

að taka mið af alþjóðlegum skuldbindingum sem íslensk stjórnvöld hafa gengist undir 

og þar á meðal er samningur Sameinuðu þjóðanna um réttindi fatlaðs fólks. Í 7. grein 

þessara laga kemur fram að fatlað fólk eigi rétt á allri almennri þjónustu og að það eigi 

alltaf að leitast við að veita þeim þjónustu samkvæmt almennum lögum á sviði 

menntunar, heilbrigðis- og félagsþjónustu (Lög um málefni fatlaðs fólks nr. 59/1992). 

 Lög um framhaldsfræðslu tóku gildi árið 2010 og með þeim er ætlað að styrkja 

formlegan grundvöll framhaldsfræðslu og veita einstaklingum tækifæri til náms alla ævi 

(Lög um framhaldsfræðslu nr. 27/2010). Markmið framhaldsfræðslu er að auka tækifæri 

fólks með stutta skólagöngu til virkrar þátttöku í samfélaginu og að veita fólki með 

skerta möguleika til náms eða atvinnuþátttöku framhaldsfræðslu sem tekur mið af stöðu 

þess og hæfni. Einnig til að afla viðurkenningar á gildi náms sem er ekki formlegt eins 

og framhalds- og háskólakerfið og að það verði metið að verðleikum. Framhaldsfræðsla 

er hvers konar nám, úrræði og ráðgjöf. Með formlegum hætti er lagt mat á þekkingu og 

færni einstaklings og byggist á skólagöngu, starfsreynslu, framhaldsfræðslu og 

lífsreynslu viðkomandi. Þessi lög taka til skipulags framhaldsfræðslu á vegum 

fræðsluaðila sem fá viðurkenningu samkvæmt lögum þessum og þátttöku ríkissjóðs í 

kostnaði við framkvæmd (Lög um framhaldsfræðslu nr. 27/2010). 

1.4 Rannsóknir á menntun fólks með þroskahömlun eftir framhaldsskóla 

Það hafa ekki verið mörg menntunartilboð í boði fyrir fólk með þroskahömlun eftir 

framhaldsskóla. Í þessum kafla verður sagt frá nokkrum íslenskum rannsóknum sem 

beinst hafa að menntun fólks með þroskahömlun eftir framhaldsskóla. Í rannsóknunum 

er athygli beint að námi á starfsbraut framhalsskóla, tilfærslu út í atvinnulífið og óskum 

nemenda um nám og atvinnu eftir framhaldsskóla. Einnig verður sagt frá diplómanámi í 

Háskóla Íslands sem byrjaði árið 2007 og er fyrir fólk með þroskahömlun.  

 Í meistaraprófsrannsóknum Hrafnhildar Ragnarsdóttur (2005) og Helgu Gísladóttur 

(2007) um tilfærslu fatlaðra ungmenna út í atvinnulífið og um nám á starfsbraut 

framhaldsskóla kemur fram að ekki er öruggt að ungt fólk með þroskahömlun fái 

atvinnu eftir að hafa verið á starfsbraut í framhaldsskóla þrátt fyrir að það fái starfsnám 

og starfsþjálfun. Markmið með starfsnámi er meðal annars að hjálpa nemendum að 

finna starf sem þeir hafa áhuga á og vilja vinna við í framtíðinni. Helga segir að 

tilgangur námsins sé óskýr og það virðist vera engin lokamarkmið með náminu. 

Tilfærsla úr skóla og yfir í atvinnulífið er ekki í neinu ákveðnu ferli og takmarkað 

samstarf er á milli starfsbrauta og þeirrar fullorðinsþjónustu sem tekur við eftir 

skólagöngu fyrir fatlað fólk. Mikilvægt er að atvinnumiðlun fyrir fatlað fólk sé í 

tengslum við starfsnámið svo að þjónustan haldi áfram eftir að námi lýkur, en 

samkvæmt niðurstöðum rannsóknarinnar er staðan ekki þannig. Hrafnhildur segir að 

markmið með námi á starfsbrautum þurfa að vera skýrari og ætti námið að stuðla að 

fullgildri þátttöku. Einnig líta kennarar ekki á gildi, hugmyndir og vinnubrögð um nám 

án aðgreiningar sem þátt í því að styðja nemendur til fullgildrar þátttöku í samfélaginu 

og hefur því sú hugmyndafræði náð að takmörkuðu leyti inn í framhaldsskólana (Helga 

Gísladóttir, 2007; Hrafnhildur Ragnarsdóttir, 2005). Rannsóknir hafa sýnt að ungmenni 

á starfsbraut leggja mikið upp úr því að komast inn á almennan vinnumarkað eftir 

framhaldsskóla (Hrafnhildur Ragnarsdóttir, 2005; Kristín Björnsdóttir, 2002; María 

Hildiþórsdóttir, 2006). 

 Í M.Ed. rannsókn Maríu Hildiþórsdóttur koma fram hliðstæðar niðurstöður og hér að 

framan en í rannsókninni eru möguleikar fatlaðs fólks til náms að loknum 

framhaldskóla kannaðir. Niðurstöður rannsóknarinnar sýndu að ekki var mikið í boði 

fyrir þennan hóp fólks eftir framhaldskóla hvað varðar nám og atvinnu. En óskir þess 

voru að geta haldið áfram námi eða stundað símenntun í formi einstakra námskeiða. Það 

vildi fá tækifæri til að læra meira og viðhalda því sem það hafði tileinkað sér í 

framhaldskóla og setja þekkingu sína í nýtt samhengi. Sumt hafði áhuga á að stunda 

nám á háskólastigi og vill stunda nám með ófötluðum. Hún telur að öflug símenntun 

þurfi að vera í boði innan hins almenna menntakerfis og að námið sem í boði er skili 

einstaklingnum menntun sem gerir hann færan um að fá atvinnu samkvæmt sínu 

áhugasviði. Einnig að mikilvægt sé að fatlað fólk hafi val og að það geti tekið 

ákvarðanir sjálft um nám sitt. Þannig þarf að auka skilning á vægi valdeflingar og 

sjálfsákvörðunar hjá starfsfólki og foreldrum svo fatlað fólk fái tækifæri til að vera 

sjálfstætt og taka sínar eigin ákvarðanir (María Hildiþórsdóttir, 2006). 

 Árið 2007 var fyrst boðið upp á háskólanám fyrir fólk með þroskahömlun hér á landi 

og er námið starfstengt diplómanám sem kennt er á menntavísindasviði. Upphaf 

námsins má rekja til rannsóknarverkefnis sem gert var árið 2005 þar sem 

háskólakennarar og fólk með þroskahömlun frá fjórum löndum tóku þátt. Rannsóknin 

kallaðist Empowerment and disability: Informal learning through self advocacy and life 

history. Námið var skilgreint sem rannsóknartengt tilraunaverkefni og fylgt var eftir 

náminu með eigindlegri rannsókn (Guðrún V. Stefánsdóttir og Vilborg Jóhannsdóttir, 

2011). 

 Markmið rannsóknarinnar var að þróa námið og stuðning við nemendur. Einnig að 

stuðla að enn frekari námi án aðgreiningar. Reynt var að öðlast skilning á upplifun 

nemenda í náminu og að fá sýn aðstandenda og mentora sem voru samnemendur í 

námskeiðum með þeim sem voru í diplómanámi, en þeir veittu stuðning á 

jafnréttisgrundvelli út frá þörfum og óskum hvers og eins. Í rannsókninni kom í ljós að 

mikilvægasti ávinningurinn við að vera í náminu var samveran við aðra 

háskólanemendur og upplifunin að vera í háskóla. Margt benti til þess að sjálfstraust 

þeirra hafi vaxið á námstímanum. Margir af nemendunum voru virkir í félagslífi skólans 

og töldu þeir að það hefði stuðlað að aukinni þátttöku í háskólaumhverfinu. Í upphafi 

höfðu nemendur efasemdir um að stunda nám með ófötluðum háskólanemum og sumir 

kviðu fyrir því. Aftur á móti fannst þeim í lokin mesti ávinningurinn af náminu einmitt 

felast í þeim félagslegu samskiptum og samveru með öðrum nemendum í háskólanum. 

Þeir voru mjög ánægðir með starfsnámið og fannst mikil áskorun að vinna 

lokaverkefnið í náminu. Þegar talað var við aðstandendur og mentora þeirra í 

diplómanáminu voru þeir sammála um að sjálfstraust og sjálfstæði hefði aukist á meðan 

á náminu stóð (Guðrún V. Stefánsdóttir og Vilborg Jóhannsdóttir, 2011). 

 Samkvæmt niðurstöðum þessara rannsókna virðist vanta upp á hvaða markmið 

starfsbraut á að skila sér þar sem margir fá ekki vinnu á almennum vinnumarkaði eftir 

framhaldsskóla, þrátt fyrir vilja þeirra. Ungmenni með þroskahömlun vilja halda áfram 

að mennta sig og á öllum stigum menntakerfisins og virðist sú þróun vera jákvæð þar 

sem nú er starfstengt diplómanám við Háskóla Íslands í boði fyrir þau. Einnig hafa 

möguleikar á símenntun aukist verulega eins og kemur fram í næsta kafla um 

Fjölmennt. 

1.5 Fjölmennt 

Í rannsókn minni er ég að skoða símenntun fyrir fólk með þroskahömlun og hefur 

Fjölmennt verið eina símenntunarstöðin fyrir þennan hóp og séð um þá símenntun síðan 

árið 2002 og hefur orðið mikil þróun á starfsháttum síðan þá (Fjölmennt, e.d.). 

 Fjölmennt er símenntunarstöð fyrir fatlað fólk á aldrinum 20 ára og eldra og heyrir 

undir lög um framhaldsfræðslu nr. 27/2010. Verkefni Fjölmenntar eru námskeiðahald, 

ráðgjöf tengd starfsemi Fjölmenntar t.d. um nám sem stendur til boða hjá öðrum 

fræðslustofnunum og samstarf og stuðningur við aðrar fræðslustofnanir á vettvangi 

fullorðinsfræðslu. Fjölmennt starfar eftir alþjóðlegum samþykktum eins og sáttmála 

Sameinuðu þjóðanna um réttindi fatlaðs fólks, Salamancayfirlýsingunni og einnig 

lögum um málefni fatlaðs fólks. Tilgangur stofnunarinnar er að stuðla að því að fötluðu 

fólki sem þarfnast sérstaks stuðnings við nám, bjóðist fjölbreytt símenntun í formi náms 

og námskeiða að loknu formlegu námi í skólakerfinu. Fjölmennt veitir ráðgjöf til að 

fatlað fólk geti valið námstilboð hjá öðrum símenntunaraðilum en einnig er veitt aðstoð 

til að setja upp námskeið sem henta fötluðu fólki og fylgst er með gæðum náms sem er í 

boði fyrir þennan hóp. Unnið er að því að námið sé í samræmi við hugmyndafræði 

samkipunar og blöndunar (Fjölmennt, 2010a).  

 Í uppbyggingu á starfsemi Fjölmenntar er lögð áhersla á að fatlað fólk fái sömu 

þjónustu og aðrir þjóðfélagsþegnar og hjá sömu aðilum og þjónusta sem stendur til boða 

fyrir almenning. Megingildi Fjölmenntar er jafnræði. Fatlað fólk á að fá fræðslu, ráðgjöf 

og stuðning sem er sambærilegt því sem fólk fær almennt, t.d. aðgengi að 

háskólamenntun og að fjölþættri fræðslu. Jafnræði felst í því að fatlað fólk njóti 

þjónustu hjá sömu aðilum og ófatlaðir eins og kostur er. Önnur gildi eru samskipan, 

virðing og fullgild þátttaka. Starfsemin er skipulögð þannig að hún sé í nánum tengslum 

við aðra skilda starfsemi. Þjónustan á að vera einstaklingsmiðuð, heildræn og 

sveigjanleg. Leitast er við að efla notandann við umhverfi sitt í tómstundum og daglegu 

starfi. Fjölmennt á að leitast eftir í starfsemi sinni að tileinka sér nýja þekkingu og 

viðhorf og þannig fylgjast vel með þróun í málefnum fatlaðs fólks (Fjölmennt, 2004). 

 Fjölmennt er starfandi á höfuðborgarsvæðinu, á Akureyri og á Selfossi (Fjölmennt, 

2010a). Á Akureyri er Fjölmennt í samstarfi við símenntunarstöðvar Eyjafjarðasvæðis 

og Símey (Fjölmennt Akureyri, e.d.). Nýlega voru gerðar breytingar á símenntun fyrir 

fólk með þroskahömlun á Selfossi þar sem Fjölmennt gerði samstarfssamning við 

Fræðslunet Suðurlands og sér það nú um námskeiðahald þar (Fjölmennt, 2012a). 

Síðustu ár hefur Fjölmennt gert samstarfssamninga við aðra fræðsluaðila á 

höfuðborgarsvæðinu og á landsbyggðinni í auknum mæli. Fatlað fólk leitar nú meira í 

að sækja nám hjá öðrum símenntunarstofnunum með aðstoð Fjölmenntar. Meðal annars 

er Fjölmennt í samstarfi við Mími-símenntun, Námsflokka Reykjavíkur og 

Hafnafjarðar, Gítarskóla Íslands, Ökuskólann í Mjódd, matreiðsluskólann Sýni og 

tölvuskólann Ísoft-Þekking. Á ölli landinu eru samstarfstofnanir nú um tuttugu talsins 

(Fjölmennt, e.d.). Fjölmennt og samstarfsstofnanir bjóða upp á fjölþætta símenntun. Það 

sem er í boði er ýmiskonar sjálfstyrkingarnámskeið, íþróttir, myndlist, tónlistarnám, 

heimilisfræði, nám tengt tungumálum og samfélagi, tölvu og upplýsingatækni, ökunám 

og margt fleirra (Fjölmennt, 2012b). 

Samantekt 

Í þessum kafla var fjallað í stuttu máli um mismunandi skilning á fötlun, 

mannréttindabaráttu fatlaðs fólks og baráttu þess til að lifa eðlilegu lífi. Hugtökin 

valdefling og sjálfsákvörðunarréttur voru útskýrð þar sem þau hafa mikið að segja fyrir 

fatlað fólk. Einnig var sagt frá hugmyndafræðinni um sjálfstætt líf sem byggist á því að 

fatlað fólk hafi stjórn, val og möguleika til fullrar þátttöku og sjálfstæðs lífs á öllum 

sviðum lífsins. Komið var inn á réttinn til menntunar út frá samningi Sameinuðu 

þjóðanna um réttindi fatlaðs fólks og lög um málefni fatlaðs fólks og framhaldsfræðslu, 

en lögin og samningurinn hafa þann tilgang að tryggja fötluðu fólki jafnrétti og tækifæri 

til að mennta sig á sama hátt og aðrir. Sagt var frá rannsóknum um menntun fólks með 

þroskahömlun eftir framhaldsskóla. Helstu niðurstöður benda til að fólk með 

þroskahömlun hafi ekki mikla möguleika á vinnu eftir framhaldskóla þrátt fyrir vilja 

þess til að vinna á almennum vinnumarkaði. Þá eru ekki miklir möguleikar til 

menntunar en margir hafa áhuga á aukinni menntun eftir framhaldsskóla og hafa áhuga 

á menntun á háskólastigi og sækja nám með ófötluðu fólki. Að lokum var sagt frá 

Fjölmennt sem er símenntunarstöð fyrir fólk með þroskahömlun en Fjölmennt er í 

samstarfi við aðrar símenntunarstöðvar. Áhersla er lögð á að bjóða upp á að fatlað fólk 

fái sömu þjónustu og aðrir þjóðfélagsþegnar og hjá sömu aðilum og þjónusta stendur til 

boða fyrir almenning, enda hefur það aukist til muna að fólk með þroskahömlun taki 

námskeið hjá samstarfsstofnunum Fjölmenntar. Í næsta kafla verður sagt frá 

framkvæmd rannsóknar minnar sem beinist að viðhorfum og tilgangi fólks með 

þroskahömlun til símenntunar hjá Fjölmennt og samstarfsstofununum hennar. 

2. KAFLI 

AÐFERÐAFRÆÐI OG FRAMKVÆMD RANNSÓKNAR 

Í þessum kafla verður sagt frá eigindlegri rannsókn sem beindist að Fjölmennt, og þeirri 

aðferðafræði sem notuð var í rannsókninni. Sagt verður í stuttu máli frá viðmælendum, 

gagnaöflun og greiningu gagna. Að lokum verður sagt frá siðferðilegum áskorunum við 

framkvæmd rannsóknarinnar. 

 Í upphafi var markmið mitt að skoða viðhorf fólks með þroskahömlun um að taka 

námskeið annarstaðar en hjá Fjölmennt, þar sem miklar breytingar hafa orðið og 

Fjölmennt er í síauknum mæli að vinna með öðrum símenntunarstofnunum. Þegar ég fór 

að rýna í viðtölin komu aðrar spurningar fram, þær snúast um markmið fólks með 

þroskahömlun til símenntunar og að hverju stefnir fólk með þroskahömlun í framtíðinni 

þegar litið er til atvinnu og símenntunar. 

Rannsóknarspurningarnar eru: 

• Hver er tilgangur með símenntun hjá fólki með þroskahömlun? 

• Hvað finnst fólki með þroskahömlun um að taka námskeið hjá 

samstarfsstofnunum Fjölmenntar? 

• Hvar sér það sig í nánustu framtíð er varðar símenntun og atvinnu? 

 

2.1 Eigindleg rannsóknaraðferð og aðdragandi 

Í rannsókninni nota ég eigindlega aðferðafræði. Í eigindlegum rannsóknum eru gerðar 

þátttökuathuganir og/eða tekin viðtöl til að fá túlkun þátttakenda á félagslegu umhverfi 

sínu, í stað þess að safna saman tölulegum upplýsingum eins og gert er í megindlegum 

rannsóknum. Þessi aðferð er notuð til að skoða upplifun og reynslu fólks og er það gert í 

þeirra náttúrulega umhverfi. Þannig byggist rannsóknin á sjónarmiði þátttakenda í 

rannsókninni (Esterberg, 2002).  

 Í aðdraganda rannsóknarinnar ræddi ég við við Helgu Gísladóttur sem er deildarstjóri 

í Fjölmennt í Reykjavík. Helga kom svo með þá hugmynd að skoða viðhorf fólks með 

þroskahömlun til þeirrar þróunar sem nú á sér stað í Fjölmennt. Að undaförnu hafa 

námskeið sem nemendum bjóðast í Fjölmennt verið að færast meir og meir til 

samstarfsstofnanna Fjölmenntar, þar sem ófatlaðir einstaklingar stunda einnig 

símenntun. Mér leist strax vel á þessa hugmynd og bauðst Helga til að útvega mér 

viðmælendur sem hún og gerði. Við val á viðmælendum var tekið tillit til þess að þeir 

höfðu sótt námskeið hjá einhverjum af samstarfstofnunum Fjölmenntar. Viðmælendur 

urðu 5 talsins. 

2.2 Viðmælendur 

Viðmælendur mínir eru þrír karlmenn og tvær konur. Þrjú af þeim voru á aldrinum 26 

til 29 ára og tvö voru 42 ára og 45 ára. Þau eldri hafa ekki útskrifast úr framhaldskóla. 

Allir viðmælendur eru búsettir á höfuðborgarsvæðinu, tvö eru búsett í foreldrahúsum, 

tvö á sambýli og einn býr sjálfstætt. Ég hafði samband við þau eða aðstandendur í 

gegnum síma og var ákveðinn staður og stund eftir því sem þau vildu. Allir báðu um að 

taka viðtalið heima hjá sér. Í einu viðtali tók móðir viðmælanda þátt í viðtalinu en í 

hinum var það einungis viðmælandinn sjálfur sem var viðstaddur. Til þess að halda 

trúnaði við viðmælendur eru ekki notuð rétt nöfn þeirra heldur gervinöfn en þau eru 

eftirfarandi: 

Garðar er 29 ára og útskrifaður úr framhaldsskóla og úr diplómanámi við Háskóla 

Íslands. 

Guðmundur er 26 ára og útskrifaður úr framhaldsskóla. 

Gunnsteinn er 45 ára og fór ekki í framhaldsskóla. 

Sigrún er 42 ára og fór ekki í framhaldsskóla. 

Svanhildur er 28 ára og útskrifuð úr framhaldsskóla og úr diplómanámi við Háskóla 

Íslands. 

2.3 Gagnaöflun og greining gagna 

Í eigindlegum rannsóknum er algengast að gagna sé aflað með þátttökuathugunum, 

viðtölum og rýnihópum. Í minni rannsókn ákvað ég að taka viðtöl. Gott er að nota opin 

viðtöl þegar stefnt er að því að fá fram skoðanir og hugmyndir viðmælenda og 

tilgangurinn er að reyna að skilja sjónarmið þeirra. Í eigindlegum rannsóknum er 

mikilvægt að reyna að setja sínar eigin skoðanir til hliðar í svo miklu mæli sem slíkt er 

hægt. Þrátt fyrir að það sé búið að leggja línurnar fyrir viðtalið, þá ræður viðmælandinn 

ferðinni og rannsakandinn fylgir eftir (Esterberg, 2002). Þegar ég var að undirbúa 

spurningarnar reyndi ég að hafa þær opnar með því markmiði að viðmælandinn tjái sig 

án þess að nota bara já eða nei. Ég notaði t.d. spurningar sem byrjuðu á hvað, hvernig 

og hver eða byrjaði spurningu á „Getur þú sagt mér frá“. Þetta gekk misjafnlega og 

stundum þurfti ég að umorða hlutina og koma með hugmyndir til að koma viðtalinu í 

gang. Þess vegna urðu sumar spuningarnar lokaðri en ég ætlaði mér í byrjun. Áður en 

viðtölin hófust spjallaði ég aðeins við viðmælendurna um daginn og veginn og upplýsti 

þá um rannsóknina. Viðtölin voru tekin upp en eftir að slökkt var á upptöku og viðtölin 

búin á formlegan hátt, héldu samræðurnar oft áfram og skrifaði ég niður helstu atriðin 

um leið og tækifæri gafst. 

 Í greiningu á eigindlegum rannsóknarviðtölum er yfirleitt byrjað á því að kóða 

viðtölin. Kóðunin skiptist í þrennt. Fyrst þarf að finna út hvað skiptir máli í viðtölunum. 

Síðan þarf að safna þeim upplýsingum saman sem skipta máli og að lokum þarf að 

greina efnið sem maður hefur í höndunum eftir því hvað er sameiginlegt eða frábrugðið 

og hvort maður sjái mynstur. Þannig finnur maður þemu sem birtast í gögnunum 

(Esterberg, 2002). Ég byrjaði á því að skoða hvert viðtal fyrir sig og þær athugasemdir 

sem ég hafði skrifað hjá mér strax eftir viðtölin. Í byrjun undirstrikaði ég það sem mér 

fannst standa upp úr og fannst skipta máli. Síðan las ég aftur yfir og fann það sem var 

sameiginlegt í viðtölunum og merkti með litum og fann út þemu. Að lokum tók ég það 

sem ég hafði litað í gögnunum og bjó til töflu þar sem þemað er sett upp á skipulagðan 

hátt. Þau þemu sem fram komu í gögnunum voru: atvinna, námskeið, áhugamál, viðhorf 

og framtíðaráætlanir. 

2.5 Siðferðilegt álitamál 

Áður en viðtölin hófust útskýrði ég fyrir viðmælendum mínum um hvað rannsóknin 

væri. Einnig leitaðist ég við að fá fram upplýst samþykki viðmælenda minna og hafði ég 

í þeim tilgangi útbúið samþykkisbréf þar sem kom fram tilgangur rannsóknar, að 

viðtalið yrði tekið upp með þeirra samþykki og að ég væri sú eina sem hefði aðgang að 

viðtölunum og að þeim yrði eytt að lokinni rannsóknarvinnu. Einnig lét ég þá vita að 

ekki væri hægt að rekja viðtölin til þeirra og þess vegna yrði nöfnum þeirra breytt. 

 Þar sem þetta er lítil rannsókn er ekki hægt að alhæfa út frá niðurstöðu hennar. 

Niðurstöður rannsókarinnar byggjast á frásögnum viðmælenda og það hvernig ég túlka 

þær. Eins og fram hefur komið hér að ofan, kom það fyrir að ég þurfti að umorða 

spurningarnar og stundum urðu þær lokaðri en ætlast var til í byrjun. Þannig er 

möguleiki á að ég hafi haft einhver áhrif á svör viðmælenda. 

3. KAFLI 

NIÐURSTÖÐUR  

Hér á eftir koma helstu niðurstöður úr rannsókninni. Í greiningu á viðtölum komu fram 

fjögur megin þemu sem eru:  

• Vinna 

• Námskeið og áhugamál 

• Viðhorf 

• Framtíðaráætlanir 

Ég byrja á að skoða hvernig daglegt líf þeirra er í sambandi við vinnu og nám sem þau 

eru í og hver tilgangur þeirra sé með því að taka námskeið hjá símenntunarstofnunum. 

Fjölmennt sér um fræðslu fyrir fólk með þroskahömlun er viðkemur tómstundum og 

starfi og er í samstarfi við hinar ýmsu símenntunarstofnanir á öllu landinu. Síðan skoða 

ég viðhorf þeirra um að taka námskeið hjá samstarfsstofnunum Fjölmenntar og í hverju 

munurinn felst. Að lokum skoða ég hvernig þau sjá framtíðina fyrir sér í sambandi við 

atvinnu og símenntun. 

3.1 Atvinna 

Í byrjun viðtalanna voru viðmælendurnir spurðir út í dagsskipulagið hjá þeim og um 

námið sem þeir voru í. Þeir höfðu allir verið í nokkur ár í Fjölmennt og svo einnig tekið 

námskeið hjá samstarfsstofnunum. Þeir eru allir í vinnu og vinna flestir hluta úr degi 

nema Gunnsteinn, hann vinnur hjá fjölskyldufyrirtæki og ræður sínum vinnutíma. 

Guðmundur, Sigrún og Svanhildur vinna á vernduðum vinnustöðum en Garðar vinnur á 

bókasafni. Hann er mjög sáttur í vinnunni og finnst hann hafa fjölbreytt verkefni. Þegar 

hann er spurður hvað hann er að gera í vinnunni, svarar hann: 

„Ég er að raða í hillur og þurrka af bókum, svo er ég líka kominn í nýtt verkefni, 

athuga hvort ég finni fleiri bækur úr öðrum söfnum eða ekki“. 

Svanhildur svarar sömu spurningu: 

„Úff, vá sko, flokka herðatré eftir stærðum, svo erum við að gera svona fyrir 

páskaeggin, svona mót. Svona fyrir litlu páskaeggin......svo erum við að gera 

fyrir konfekt, svo erum við líka.....ææææ ég man þetta ekki“. 

Þegar hún er spurð meira út í vinnuna var Svanhildur ekki viss um að hún vildi vera 

lengur að vinna á vinnustaðnum. Hún segir: 

  „Ég er búin að vinna of lengi þarna“. 

Þá spurði móðir hennar sem tók þátt í viðtalinu hvort henni fyndist leiðinlegt í vinnunni 

og Svanhildur svaraði: 

  „Neihei“! 

Og þá sagði móðir hennar: 

„Já, mér finnst það ef manni finnst ekki leiðinlegt, þá finnst mér það allt í lagi. 

En það er heldur ekki svo mikið framboð heldur...“ 

Engin viðmælendanna er í fullri vinnu en þeir virtust flestir vera nokkuð sáttir í 

vinnunni nema Svanhildur. En eins og móðir hennar benti á að þá er ekki mikið 

framboð á vinnu fyrir fólk með þroskahömlun og því kannski erfitt að skipta um vinnu 

eða finna vinnu við sitt áhugasvið. 

3.2 Námskeið og áhugamál 

Viðmælendur mínir hafa verið í hinum ýmsu námskeiðum hjá samstarfsstofnunum 

Fjölmenntar, t.d. matreiðslu hjá Sýni, í tölvunámi hjá Fjölbrautaskólanum í Ármúla, 

söngnámi í Gítarskólanum, enskunámi hjá Mími og í þjálfun hjá World Class. 

Svanhildur var að fara að byrja í Zumba námskeiði og að læra á iPad hjá Mími. Einnig 

höfðu Garðar og Svanhildur útskrifast úr diplómanáminu í Háskóla Íslands, en 

Fjölmennt gerði samstarfssamning við menntavísindasvið Háskóla Íslands um 

viðbótarstuðning í diplómanáminu (Fjölmennt, e.d.). 

Guðmundur er spurður hvaða námskeið hann hafi mestan áhuga á og hann svarar: 

„Ég hef mestan áhuga á matreiðslu og tækjaleikfimi í World Class í Laugum 

með Fjölmennt sko“. 

Þegar hann er spurður meira um námið segist hann hafa tekið námskeið ár eftir ár og 

ætlar að halda áfram. Einnig er hann spurður hvaða námskeið hann ætli að taka á næstu 

önn, þá svarar hann: 

  „Bara matreiðslu og tækjaleikfimi“. 

Garðar hefur verið að læra ensku hjá Mími síðan 2009 eða í fjögur ár. Móðir hans velur 

námskeiðin fyrir hann. Hann ætlar að halda áfram að taka námskeið og þegar hann er 

spurður hvort hann hafi áhuga á að læra eitthvað meira segir hann: 

  „Já,hehe já kannski...það getur verið myndlist eða trésmíði, eða kannski..“ 

Þá er hann spurður hvort það sé eitthvað sem hann hafi áhuga á að taka námskeið í og 

þá sagði hann: 

  „Já ég myndi segja það, en ég myndi nú bara halda mig við ensku“. 

Þegar við töluðum um það sem hann hafði áhuga á að læra virtist vanta smá öryggi í það 

hvað hann vildi gera. Hann talaði um námskeið sem honum fannst spennandi en virtist 

skorta kjark. Hann dróg úr því að fara á þau námskeið og ætlaði frekar að halda áfram í 

því sama. 

Gunnsteinn er í söngnámi í Gítarskólanum. Hann hafði áður verið að læra söng hjá 

Fjölmennt og því búin að vera lengi í söngnámi. Enda er það hans aðal áhugamál fyrir 

utan fótbolta. Þegar hann er spurður hvort hann ætli að halda áfram í söngnámi, játar 

hann því og segir: 

„Jújú ég held áfram næsta haust....ég var einu sinni í viku á síðustu önn, en ætla 

að reyna að fá að vera oftar sko“. 

Sigrún og Svanhildur hafa hinsvegar tekið hin ýmsu námskeið og voru að byrja í nýjum 

námskeiðum í haust. Sigrún segist vera á námskeiðum sem tengjast áhugamálum hennar 

og er ánægð í Fjölmennt. Svanhildur ætlar að halda áfram að taka námskeið enda finnst 

henni gaman að læra eitthvað nýtt. Hún var einnig í diplómanámi í Háskóla Íslands og 

sagði mér að hún hafi farið í starfsnám á leikskóla. Henni þætti mjög gaman að börnum 

og bjóst við að leikskólastarfið væri eitthvað sem hún gæti hugsað sér að vinna við. En í 

starfsnáminu gerði hún sér grein fyrir að þetta hentaði henni ekki, hún væri hrifnari af 

yngri börnum og henni fannst þetta vera skrítið. Hún vildi alls ekki vinna við að skipta 

um bleyjur og þess háttar. Í náminu gerði hún einnig bók, tákn með tali sem hún las 

fyrir krakkana og táknaði með. Henni fannst þetta mjög skemmtileg reynsla og þrátt 

fyrir að henni líkaði ekki starfsnámið, þá fékk hún tækifæri á að kynnast þessu starfi, 

sem hún bjóst við að myndi henta henni. 

Ungu mennirnir virðast halda sig við sömu námskeiðin en ungu konurnar eru meira að 

prófa eitthvað nýtt og þá aðallega Svanhildur. En það sem þau eiga sameiginlegt er að 

námskeiðin virðast í flestum tilfellum tengjast áhugamálum þeirra. Garðar hinsvegar 

virðist fara í sama nám vegna þess að hann er vanur því og lætur móður sína taka 

ákvörðun um námið. Markmið með háskólanáminu hjá Svanhildi var að fara á 

starfsvettvang sem hún valdi eftir sínu áhugasviði. Námskeiðin sem hún tekur í dag 

tengjast frekar áhugamálum hennar. Í flestum tilfellum lítur út fyrir að þau séu ekki að 

símennta sig með það að markmiði að komast út á vinnumarkaðinn. Tilgangur námsins 

tengist því frekar tómstundum þeirra. 

3.3 Viðhorf til samstarfsstofnana Fjölmenntar 

Þegar viðmælendur mínir voru spurðir út í viðhorf þeirra til samstarfsstofnana 

Fjölmenntar voru þeir mjög jákvæðir. Guðmundur talaði um að honum fyndist ekki vera 

mikill munur á að taka námskeið hjá öðrum en Fjölmennt en honum þótti það gaman og 

einnig tók hann fram að það væri gaman að geta kynnst öðru fólki. Hann sagði 

jafnframt að það væru margir sem færu í nám hjá samstarfsstofnunum Fjölmenntar og 

þætti það mjög skemmtilegt og væru ánægðir. Samstarfsstofnanir sjá um námskeiðshald 

fyrir þennan hóp. Það sem Fjölmennt gerir er að veita samstarfsaðilum ráðgjöf um 

skipulagningu og framkvæmd náms fyrir fólk með þroskahömlun, bæði nám sem er 

sérstaklega sniðið að þörfum þess og almennt nám sem það getur stundað með öðrum 

(Fjölmennt, 2010b). 

Gunnsteinn er mjög sáttur með söngkennsluna í Gítarskólanum og finnst vera meiri 

gæði í sambandi við tækin sem notuð eru. Þegar hann er spurður um þá breytingu að 

fara annað í nám sagði hann: 

„Mér finnst þetta bara, betra. Þetta er miklu hérna, flottara og og betri upptökur 

og allt en í Fjölmennt“. 

Eins og hefur komið fram er Garðar að læra ensku en þegar hann var spurður hvað 

annað hann hafi verið að læra svaraði hann: 

„Ja sko þegar ég var í Diplómanámi, þá þá var ég í þroskaþjálfa og svoleiðis 

svo hef ég verið í námskeiði svona íslenska, þjóðsögur, þjóðfræði og 

goðsagnir“. 

Einnig var hann spurður hvort honum fyndist vera öðruvísi eða einhver munur á að vera 

í háskóla en að taka námskeið hjá Fjölmennt, þá sagði hann: 

„Ahh, ég myndi nú ekki beint segja það. Mér finnst bara ekki vera neinn  

   munur“. 

Hann var ánægður með það að geta tekið bæði nám hjá Fjölmennt og annarstaðar og 

fannst hann hafa góða valkosti og að námið væri fjölbreytt. 

Svanhildur var mjög ánægð með námið í háskólanum og þau námskeið sem hún hefur 

verið í. Þegar ég spurði hana út í námið í háskólanum brosti hún breytt og sagði að það 

hafi verið mjög spennandi að byrja í háskólanámi. Þegar hún er spurð hvernig henni 

líkaði við námið hjá samstarfsstofnunum Fjölmenntar sagði hún: 

„Vel, það er allt annað. Ég er svo tæknileg“. 

Námskeið sem hún var að byrja í eru Zumba og að læra á iPad og var hún mjög spennt 

yfir því. Henni finnst vera meira í boði núna og námskeiðin fjölbreytt. Móðir hennar 

benti á að það væri svo mikil eftirspurn í námskeiðin hjá samstarfstofnunum og gat 

Svanhildur því einungis valið um tvö námskeið og eitt til vara ef það væri fullbókað í 

hin. 

Sigrún talaði um að henni líkaði vel í Fjölmennt og finnst öll þau námskeið sem hún 

hefur verið í skemmtileg. Núna er hún á námskeiði sem kallast Perlufestin þar sem farið 

er í leikhús og spjallað saman um leiklist og þess háttar. Hún var spurð hvað annað hún 

hefur verið að gera í Fjölmennt og þá svaraði hún: 

„Tja, mmm, sko svo svo 1. september, október, þá er annað þá er svona dans, 

matreiðsla og World Class“. 

Hún sagðist ætla að halda áfram í Fjölmennt og tók fram að hún ætlaði sko ekki í 

einhvern annan skóla, vill bara vera í Fjölmennt. 

Svör viðmælenda minna um samstarfsstofnanir Fjölmenntar voru mjög jákvæðar. 

Guðmundur og Garðar sögðu að það væri ekki munur eða mikill munur á því að taka 

námskeið annarstaðar en ánægjan hjá þeim við þessa þróun hjá Fjölmennt er sú að geta 

kynnst nýju fólki og að námið væri orðið fjölbreyttara og það væru fleiri valkostir. 

Gunnsteinn og Svanhildur eru hinsvegar sammála því að það er mikill munur á náminu 

á jákvæðan hátt. Gunnsteinn talar um meiri gæði og Svanhildur segir að það sé 

fjölbreyttara og virðist vera mjög spennt yfir því námi sem er í boði og hefur fengið 

tækifæri til að læra margt nýtt. Sigrún virðist vera sátt með þau námskeið sem hún hefur 

verið á og þau sem hún ætlar að taka í haust. En hún vill bara vera í Fjölmennt eins og 

hún tók fram og gæti verið að hún hafi misskilið mig þegar ég var að tala um 

námskeiðin hjá samstarfsstofnunum Fjölmenntar. 

3.4 Framtíðin 

Þegar þau voru spurð út í framtíðina voru þau öll ákveðin í að halda áfram í símenntun. 

Strákarnir töluðu um að halda bara sínu striki og vera áfram í þeim námskeiðum sem 

þeir hafa verið í. Guðrún ætlaði einnig að halda áfram í því sem hún er að gera í dag. 

Þegar Garðar var spurður hvort það væri eitthvað sérstakt sem hann langaði að gera í 

framtíðinni svaraði hann: 

  „Ég er ekki svo viss um það, það kemur bara á daginn“. 

Svanhildi langar hins vegar til að breyta um starfsvettvang en veit ekki hvort úr því 

verði. Þar sem ekki mikið framboð er á vinnu fyrir hana. Hún ætlar að halda áfram að 

taka námskeið og á örugglega eftir að prufa nýja hluti þar. 

Þau virtust flest vilja halda sínu striki í símenntun en voru ekki með aðrar hugmyndir 

um hvað þau langar að gera í framtíðinni og minntust ekki á atvinnu. 

4. KAFLI 

SAMANTEKT OG HUGLEIÐINGAR 

Í þessum kafla verða helstu niðurstöður úr rannsókninni dregnar saman og gert grein 

fyrir þeim hugleiðingum sem vöknuðu við úrvinnslu á verkefninu. Leitast verður við að 

svara rannsóknarspurningunum en þær eru: 

• Hver er tilgangur með símenntun hjá fólki með þroskahömlun? 

• Hvað finnst fólki með þroskahömlun um að taka námskeið hjá 

samstarfsstofnunum Fjölmenntar? 

• Hvar sjá þau sig í nánustu framtíð er varðar símenntun og atvinnu? 

Viðmælendur mínir voru allir í hlutastarfi og tóku námskeið hjá samstarfstofnunum 

Fjölmenntar með vinnunni. Þrír viðmælendur eru að vinna á vernduðum vinnustöðum. 

Þeir virðast allir vera nokkuð sáttir í vinnunni nema Svanhildur sem langar að breyta um 

starfsvettvang, en ekki er mikið framboð á vinnu fyrir hana á almennum vinnumarkaði. 

Sú hugsun kemur upp hversu litla valmöguleika fólk með þroskahömlun hefur í 

sambandi við atvinnu. En eins og kom fram í rannsóknum Hrafnhildar Ragnarsdóttur 

(2005) og Helgu Gísladóttur (2007) er ekki öruggt að ungt fólk með þroskahömlun fái 

atvinnu eftir framhaldsskóla. Þrátt fyrir að það fái starfsþjálfun þar sem tilgangurinn er 

að finna starf fyrir nemendur sem er í samræmi við áhugasvið þeirra. En samkvæmt 

Hrafnhildi Ragnarsdóttur (2005), Kristínu Björnsdóttur (2002) og Maríu Hildiþórsdóttur 

(2006) leggja ungmenni á starfsbraut framhaldsskóla mikið upp úr því að komast á 

almennan vinnumarkað. Einnig kemur fram í Salamanca yfirlýsingunni að það eigi að 

hjálpa ungu fólki með sérþarfir á sviði menntunar yfirfærslu frá skóla og í atvinnulífið 

með því markmiði að það geti staðið á eigin fótum og lagt sitt af mörkum til 

samfélagsins (Salamanca yfirlýsingin, 1994). 

 Garðar og Gunnsteinn eru með vinnu á almennum vinnumarkaði og voru mjög sáttir 

með þá vinnu. Ég gat hvorki greint hjá Sigrúnu né Guðmundi að þau hafi áhuga á að 

vinna á almennum vinnumarkaði, heldur voru þau sátt við að vinna á vernduðum 

vinnustað. Þar getur Sigrún unnið við það sem henni finnst skemmtilegt og það er að 

sauma. Einnig er munur á reynslu þessara einstaklinga sem getur haft áhrif á afstöðu 

þeirra. Svanhildur hefur til dæmis tekið starfsnám bæði í framhaldsskóla og í 

diplómanáminu í Háskóla Íslands og hefur hún því fengið að upplifa hvernig það er að 

vinna á almennum vinnumarkaði. Þrátt fyrir að henni líkaði ekki starfsnámið í 

diplómanáminu var hún ánægð með að fá reynslu og tækifæri á að prufa nýja hluti. 

 María Hildiþórsdóttir (2006) telur að öflug símenntun þurfi að vera í boði sem skilar 

einstaklingnum menntun sem gerir hann færan um að fá atvinnu við sitt áhugasvið. 

Fjölmennt leitast við að efla fólk með þroskahömlun í daglegu starfi og tómstundum 

(Fjölmennt, 2004). Tilgangur með símenntun hjá viðmælendum mínum var aðallega að 

stunda áhugmál sín en ekki að fá fræðslu sem myndi gagnast þeim í starfi. Svanhildur 

fékk gott tækifæri til þess að finna vinnu við sitt áhugasvið þegar hún var í 

diplómanáminu, en svo kom í ljós að sú vinna hentaði henni ekki. Það skiptir miklu 

máli að fólk fái tækifæri til að fá upplifun af vettvangi miðað við þeirra áhugasvið. 

Síðan Svanhildur útskrifaðist úr háskólanum hefur hún tekið námskeið hjá 

samstarfsstofnunum Fjölmenntar og velur hún námskeið eftir áhugamálum. Garðar 

virtist hinsvegar ekki vilja taka námskeið í því sem hann hafði áhuga á heldur sagðist 

halda sig við enskuna, en móðir hans sá um að velja námskeið fyrir hann. Hann vildi 

ekki taka ákvörðun sjálfur um sína símenntun. Sutcliffe (1991) bendir einmitt á að það 

þarf að hvetja fatlað fólk til að taka ákvarðanir sjálft um nám sitt til þess að það geti 

stundað nám eftir eigin óskum. Þess vegna skipta valdeflandi samskipti miklu máli fyrir 

fólk með þroskahömlun.  

 Munur var á viðmælendum mínum þegar við töluðum um val á námskeiðum. Gæti sá 

munur legið í hversu sjálfstæðir einstaklingar þau eru. Svanhildur og Gunnsteinn vissu 

alveg hvað þau langaði að læra, Sigrún og Guðmundur voru sátt við sín námskeið sem 

þau fengu aðstoð við að velja en Garðar vildi ekki taka sjálfur ákvörðun um valið.  

Viðhorf viðmælenda minna til samstarfsstofnana Fjölmenntar var mjög jákvætt. Það 

sem stóð upp úr hjá þeim var að þeim fannst þau hafa meira val og námskeiðin voru 

fjölbreytt. Guðmundur hafði orð á því að honum þætt gaman að geta kynnst nýju fólki 

og er það í samræmi við rannsókn á diplómanáminu í Háskóla Íslands þar sem kom 

fram að mesti ávinningurinn af náminu væri þau félagslegu samskipti og samvera með 

öðrum nemendum (Guðrún V. Stefánsdóttir og Vilborg Jóhannsdóttir, 2011). 

Gunnsteinn sagði að það væru meiri gæði í náminu núna þar sem að tækin sem notuð 

eru væru flottari. Misjafnt var hvort þeim fannst vera einhver munur á að taka námskeið 

inni í Fjölmennt eða annarstaðar. Þetta kom mér ekkert á óvart enda viljum við öll geta 

valið hvar við stundum okkar nám og að valið sé fjölbreytt. Eins og Ratzka (2005) 

bendir á vill fatlað fólk hafa sömu möguleika og aðrir í samfélaginu og það ætti að vera 

sjálfsagður hlutur. Fatlað fólk á að geta menntað sig þar sem það kýs, stundað vinnu við 

sitt hæfi og tekið virkan þátt í samfélaginu. Þetta er líka í samræmi við uppbyggingu á 

starfsemi Fjölmenntar þar sem áherslan er á að fatlað fólk fái sömu þjónustu og aðrir og 

hjá sömu aðilum, enda er megingildi Fjölmenntar jafnræði (Fjölmennt, 2004). 

Guðmundur talaði um að það væru margir sem tækju námskeið hjá samstarfsstofnunum 

Fjölmenntar og móðir Svanhildar benti á að eftirspurnin væri það mikil að einungis væri 

í boði að taka tvö námskeið á önn. Þetta sýnir líka ánægju fólks með þessa þróun í 

símenntun fyrir fólk með þroskahömlun. Enda er þessi þróun í samræmi við lög og 

reglur, samning Sameinuðu þjóðanna og Salamanca yfirlýsinguna sem á að framfylgja 

hér á landi og á að tryggja réttindi þeirra. 

 Þegar kemur að framtíðarsýn þeirra á lífið virðast þau ekki hafa að einhverju sérstöku 

að stefna eða eru sátt við það sem þau eru að gera í dag. Þau sjá flest fyrir sér að halda 

áfram í símenntun og þá helst í sömu námskeiðum. Svanhildur er hinsvegar mjög ánægð 

með nýju námskeiðin sem eru í boði og virðist ætla að halda áfram að prófa nýja hluti 

sem býðst hjá samstarfsstofnunum Fjölmenntar.  

 Til að dýpka niðurstöður þessarar rannsóknar hefði verið gaman að gera 

vettvangsathugun þar sem ég hefði fengið að fylgjast með viðmælendum mínum á 

námskeiðum og þannig fengið betri innsýn á upplifun þeirra þar. Ekki er hægt að alhæfa 

út frá þessum niðurstöðum þar sem þetta er lítil rannsókn sem byggist á persónulegum 

viðhorfum mismunandi einstaklinga. Þegar ég var að vinna við úrvinnslu gagnanna 

komu þær hugleiðingar fram hvað fólk með þroskahömlun er að fá út úr símenntun? 

Ætlunin á bæði að vera til tómstunda og til að efla þau á starfsvettvangi. Miðað við 

mína viðmælendur virðist símenntunin vera til að stunda áhugamál. Það gæti verið 

vegna þess að lítið er um framboð á vinnu á almennum vinnumarkaði og sjá þau því 

ekki annan tilgang með símenntun en til tómstunda. Sama hugsun kom upp þegar ég 

skoðaði framtíðaráætlanir þeirra. Þar sem lítið framboð er á störfum sjá þau ekki annan 

tilgang en að halda áfram að stunda áhugamál sín, gera ekki kröfur til annars og eru sátt 

við það sem býðst. Engin af þeim hafði aðrar áætlanir en að halda áfram að taka 

námskeið.  

 Það ættu allir að hafa tækifæri til að fá vinnu við sitt áhugasvið og að geta haft 

drauma um framtíð í skemmtilegu námi eða vinnu. Til þess að fólk með þroskahömlun 

hafi tækifæri til þess þarf að stuðla að valdeflandi þáttum, að efla félagslega stöðu þess 

og vald til eigin ákvarðana. Það þarf að opna samfélagið betur fyrir fólk með 

þroskahömlun. Ég tel að hugmyndafræðin um sjálfstætt líf sem snýst um að fatlað fólk 

hafi stjórn, val og möguleika til fullrar þátttöku og sjálfstæðs lífs með persónulegri 

aðstoð á öllum sviðum lífsins, sé þróun í rétta átt til að lifa eðlilegu lífi með sömu 

atvinnu og menntunar möguleika og aðrir í samfélaginu. Símenntun fyrir fólk með 

þroskahömlun hefur þróast í rétta átt og tekið miklum stakkaskiptum eftir að Fjölmennt 

hóf samstarf við aðrar símenntunarstöðvar og eftir að Háskóli Íslands byrjaði að bjóða 

upp á diplómanám. Samt er þátttaka fatlaðs fólks í samfélaginu ekki nægileg og mætti 

t.d. opna fleiri möguleika á starfsvettvangi fyrir það á almennum vinnumarkaði. Þannig 

tel ég að símenntun þess skili sér betur út í samfélagið. 

 Ég hef lært mikið við gerð þessarar rannsóknar um símenntun fyrir fólk með 

þroskahömlun og viðhorf þess til samstarfsstofnanna Fjölmenntar. Fjölmennt er að 

vinna gott starf í þágu fólks með þroskahömlun við að auka tækifæri á menntun og auka 

fjölbreytni í náminu. Enda er það vilji fatlaðs fólks að vera virkir þátttakendur í 

samfélaginu og hafa sömu tækifæri á að mennta sig eins og aðrir. Mikilvægt er að 

samskipti við fólk með þroskahömlun séu valdeflandi og að virða sjálfsákvörðunarrétt 

þess. Þannig verður það sjálfstæðari einstaklingar. Mannréttindi eru réttindi allra og 

verðum við að virða það með því að gera samfélag okkar fyrir alla. Hættum að mismuna 

fólki vegna fjölbreytileika og búum til samfélag þar sem allir eru í fyrsta sæti. Að því 

ætla ég að stefna í mínu starfi sem þroskaþjálfi.  

